
KEMPEN
“THE HIDDEN WONDERS OF MALAYSIA” KOLABORASI JABATAN
MUZIUM MALAYSIA DENGAN AQURIA KLCC

KUALA LUMPUR, 10 September 2026 - Majlis Pelancaran Kempen
“The Hidden Wonders of Malaysia” kolaborasi Jabatan Muzium Malaysia
dengan bersama Aquria KLCC telah disempurnakan oleh YBrs. En.
Mohamad Shawali Bin Hj. Badi, Timbalan Ketua Pengarah (Dasar),
Jabatan Muzium Malaysia.

Muzium Alam Semula Jadi selaku Guardian of Specimens Collection
berperanan dalam memelihara dan menjaga khazanah warisan
biodiversiti negara melalui koleksi spesimen sejarah semula jadi yang
mempunyai nilai saintifik, dan pendidikan. Menerusi kempen ini, orang
awam berpeluang melihat dengan lebih dekat pelbagai spesimen yang
telah diawet, khususnya spesimen yang mempunyai nilai sejarah dan
keistimewaan tersendiri, sekali gus meningkatkan kesedaran serta
penghargaan masyarakat terhadap kepentingan pemeliharaan khazanah
biodiversiti negara.

Tujuan utama kolaborasi antara Jabatan Muzium Malaysia menerusi
Muzium Alam Semula Jadi dengan Aquaria KLCC adalah
memperkasakan usaha pemuliharaan biodiversiti dan kelestarian alam
sekitar melalui integrasi kepakaran sektor awam dan swasta. Kerjasama
ini berperanan sebagai platform pertukaran ilmu yang strategik, yang
mana JMM menyumbangkan kekuatan melalui kepakaran taksidermi.
Manakala Aquaria KLCC menyumbangkan kepakaran dalam
pengalaman pembelajaran yang lebih dinamik dan menarik bagi pelawat.



UNTUK SIARAN SEGERA

Aquaria KLCC mencadangkan kolaborasi strategik bersama Muzium
Alam Semulajadi untuk mempersembahkan "Keajaiban Malaysia yang
Tersembunyi”, sebuah pameran tiga bulan yang menggabungkan
pengalaman hidupan marin secara langsung dengan spesimen awetan
semula jadi yang dipelihara. Pendekatan ini penting dalam memberikan
gambaran yang lebih lengkap kepada pelawat mengenai rupa bentuk
fizikal, anatomi serta tingkah laku sebenar sesuatu spesies melalui satu
naratif pendidikan yang lebih menyeluruh, bersifat interaktif dan mudah
difahami.

Melalui gabungan pameran spesimen sejarah semula jadi dan hidupan
marin yang hidup, kerjasama ini bertujuan meningkatkan kesedaran
awam terhadap isu kepupusan spesies dan kepentingan menjaga
ekosistem demi kelestarian masa depan.

Kolaborasi ini turut memperkukuh imej Muzium Alam Semula Jadi
sebagai sebuah institusi kerajaan Persekutuan yang berperanan
menyimpan, memelihara dan memasyarakatkan sejumlah besar koleksi
spesimen yang menjadi sebahagian daripada khazanah biodiversiti
negara. Inisiatif ini dapat meningkatkan publisiti dan kesedaran awam
terhadap kewujudan serta peranan Muzium Alam Semula Jadi, di
samping menjadi platform strategik sebagai persediaan ke arah
pembangunan Muzium Alam Semula Jadi yang pertama di Malaysia.

